
Narsami inuussutissalerinermik ilinniarfik INUILI pillugu akissuteqaat

Asasara Finn Karlsen

Narsami  inuussutissalerinermik  ilinniarfik  INUILI  pillugu  apeqqutitit  pingasut  matuma 
kinguliani tulleriillugit akineqarput.

1) Narsami Inuussutissalerinermik ilinniarfiup allissutaata suliarineqarnera 
qanoq ingerlava?

Akissut:
Storentreprenør  Greenice  ApS-ip  suliassamut  isumaqatigiissutinik  annertuumik 
sumiginnaanera  pissutigalugu  sanaartorneq  unitsikkallarneqarpoq,  aammalu 
isumaqatigiissutip  atorunnaarsinneqarfigisinnaasaa  sapinngitsamik 
atorunnaarsinniarneqarpoq.

Taamaattumik  maannakkorpiaq  suliat  naammassineqareersut  killiffiisa 
misissorneqarnissaat  sulissutigineqarpoq,  taamaalilluni  suliassaqarfimmut  inatsisit 
atuuttut naapertorlugit suliassaq entreprenørimut allamut tunniunneqarsinnaalissammat.

2) Suliarinnittunik toqqaasimaneq torrallataava?

Akissut:
Suliassamik  tunniussineq neqerooruteqartitsisarnermut  inatsit  naapertorlugu 
neqerooruteqartitsinikkut pisimavoq. 
Suliassaq  sanatitsisup  piumasaqaataanut  naammassinnittumut,  kiisalu 
tunniussinissamut  tunngavissanut  naleqqunnerpaatut  naliliiffigineqartumut  (matumani 
”akikinnerpaaq) tunniunneqarpoq. 

Naliliinermi  Greenice  ApS  isumaqatigiissusiornermi  neqerooruteqartitsinermi 
piumasaqaataasunik  naammassinnittutut  aammalu  tunniussinissamut  tunngavissanut 
naleqqunnerpaatut (akikinnerpaaq) naliliiffigineqarpoq.

3) Suna peqqutaava island-ermiunut ilisarisimaneqanngitsunut suliassaq 
tunniunneqarsimanera? Nunaqavissut atornagit? 

Akissut:
”Sulisartut islandimiut ilisarisimaneqanngitsut”:
Kalaallit  Nunaanni  suliassaqarfimmi  inatsisit  malinneqarpata  kikkulluunniit  Kalaallit 
Nunaanni  suliffeqarfimmik  pilersitsisinnaapput,  aammalu  sulisussanik  nunanit 
tamaneersunik atorfinitsitsisinnaallutik. Greenice ApS isumaqatigiissusiornermi Kalaallit 
Nunaanni  suliffeqarfimmik  ingerlatsinissamut  inatsisinik  atuuttunik  naammassinnittutut 
naliliiffigineqarpoq,  taamaattumillu  Kalaallit  Nunaanni  suliffeqarfiit  allat  assigalugit 
kalaallit suliffeqarfiattut isigineqarluni.

”Suliassap tunniunneqarsinnaanera”:
Suliassap  tunniunneqarnerani  neqerooruteqartitsisarnermut  inatsit  naapertorlugu 
neqerooruteqartitsineq tunngavigineqarpoq.
Taamaattumik  suliassaq  suliffeqarfinnut  ”tunniunneqanngilaq”,  kisiannili 
neqerooruteqartumut  sanatitsisup  piumasaqaataannik  naammassinnittumut,  kiisalu 
tunniussinissamut  tunngavissanik  pitsaanerpaamik  naammassinnittutut 
naliliiffigineqartumut (matumani ”akikinnerpaaq”) suliakkiissutigineqarluni.

Greenice  ApS  isumaqatigiissusiornermi  neqerooruteqartitsinermi  piumasaqaataasunut 
naammassinnittutut  aammalu  tunniussinissamut  piumasaqaatinut  naleqqunnerpaatut 
naliliiffigineqarpoq.

Greenice ApS-imi sulisunik akissarsiaqartitsineq (“tunngavilersuutit”-ni taaneqartoq).
Greenice  ApS  piffissaq  eqqorlugu  eqqortumillu  sulisuminut  akissarsititsisarnersoq 
misissussallugu atuutsissallugulu sanatitsisup akisussaaffiginngilaa. Suliassaq tamanna 
Greenice  ApS-ip  sulisullu  ataasiakkaat  akunnerminni  aaqqitassaraat.  Taamaattumik 
tamanna  pillugu  sanatitsisoq  Greenice  ApS-imut  piumasaqassalluni  inatsisitigut 
periarfissaqanngilaq.

Kisiannili  sanatitsisup  arlaleriarluni  Greenice  ApS  erseqqissaavigisimavaa,  sulisut 
pillugit kalaallit inatsisaasa malinneqannginnerat isumaqatigiissummik sumiginnaanertut 
isigineqartussaasoq.

Inussiarnersumik inuulluaqqusillunga

